
ABSTRAK

Borneo mempunyai kelimpahan spesis Odonata yang tinggi. Namun demikian, aktiviti
pembukaan hutan untuk tanaman kontan seperti kelapa sawit telah mengubah struktur
hutan dan boleh menyebabkan kepupusan habitat semulajadi yang penting dan
menjejaskan kepelbagaian spesis Odonata. Untuk kajian ini, persampelan dilakukan
secara pencarian terus dan objektif kajian adalah untuk menyediakan senarai semak bagi
spesis Odonata yang terdapat di ladang sawit Mostyn. Persampelan dilakukan selama
lima hari di kawasan persekitaran Tasik Impian dan juga dalam kawasan ladang kelapa
sawit. Sebanyak 30 spesis telah dikenalpasti di kawasan ladang Mostyn yang terdiri
daripada 23 spesis Anisoptera dan tujuh lagi merupakan pepatung jenis Zygoptera. Famili
Libellulidae mencatatkan jumlah spesis yang terbanyak dengan 21 spesis daripada 13
genera. Kebanyakkan spesis hanya tertumpu di satu kawasan sahaja samada di kawasan
tasik atau di dalam kawasan ladang. Namun, beberapa spesis seperti Trithemis aurora,
Orthetrum glaucum, Orthetrum testaceum, dan juga Ceriagrion cerinorubellum turut
dijumpai di kedua-dua habitat kajian. Kawasan yang paling penting di ladang Mostyn
adalah kawasan Tasik Impian yang mencatatkan jumlah penangkapan spesis yang

tertinggi berbanding dengan kawasan dalam ladang kelapa sawit.



ABSTRACT

The Odonata fauna of Borneo is species rich. However, the modification of natural
primary forest for cultivation activity such as palm tree have change the structure of forest
and could lead to a loss of valuable habitat and species diversity. In this study, sampling
method is by opportunistic sampling and the objective for this study is to establish the
checklist for Odonata species at Mostyn oil palm estate. Five days of intensive sampling
have been done at the area of Impian Lake and inside the Mostyn estate. A total of 30
species have been identified on sampling site where 23 were Anisopteran and the other
seven were Zygopteran species. Libellulidae family had the highest species richness; 21
species from 13 genus. Most of the Odonata species tend to inhabit single habitat either at
Impian Lake area or the area inside the estate. However, several species such as Trithemis
aurora, Orthetrum glaucum, Orthetrum testaceum, and Ceriagrion cerinorubellum still
occurred at both habitats.. The most important habitat in Mostyn estate was the Impian

Lake which has the highest species richness compared to the area inside palm oil estate.

BAB1

PENDAHULUAN

1.1  Pengenalan

Odonata lebih dikenali sebagai pepatung oleh orang tempatan. Ia berada dalam order
serangga Odonata yang mana terasing dari segi taksonomi dan sangat kuno. Lebih daripada
5,000 spesis pepatung telah pun dikenalpasti di seluruh dunia namun demikian masih
banyak lagi spesis yang masih belum dijumpai terutamanya di kawasan tropika Amerika
Selatan dan Asia Tenggara (Moore, 1997).

Pepatung dapat dibahagikan kepada tiga suborder utama iaitu Anisoptera,
Anisozygoptera dan Zygoptera. Suborder Anisoptera mencatatkan sebanyak 2,500 spesis
pepatung daripada tujuh famili manakala Zygoptera pula mencatatkan 2,300 spesis
pepatung daripada 21 famili (Moore, 1997). Anisozygoptera pula hanya mencatatkan dua
spesis pepatung yang masih hidup pada hari ini dan kedua-duanya berasal dari famili yang
sama. Kebanyakkannya hanya dikenali melalui fosil. Spesis yang jarang dijumpai ini hanya

terdapat di negara Jepun dan Nepal (Needham et al., 2000).



Pepatung mempunyai bentuk dan keunikan tersendiri yang membuatkan mereka
berharga untuk dijadikan sebagai subjek untuk penyelidikan terutamanya dari segi kelakuan
dan pengaruh mereka terhadap ekologi. Kesemua Odonata adalah haiwan pemangsa,
samada dalam bentuk nimfa mahupun pepatung dewasa (Orr, 2003). Mereka merupakan
pemangsa yang aktif dan memburu pada siang hari. Nimfa pepatung yang hidup di dalam
air boleh dijadikan penunjuk bagi kualiti air di kawasan itu manakala pepatung dewasa pula
merupakan pemburu yang berpotensi dijadikan sebagai kawalan biologi bagi nyamuk yang
mendatangkan penyakit kepada manusia (Moore,1997). Pepatung amat bergantung pada air
tawar dan berkait rapat dengan rantaian makanan organisma akuatik. Kehadiran mereka
yang ketara itu secara tidak langsung boleh memberikan langkah pantas dan menjimatkan

untuk mengetahui tahap kebersihan sesebuah sungai atau tasik.

Sejumlah 275 spesis pepatung telah direkodkan di Borneo sahaja (Orr, 2003). Ini
menunjukkan bahawa kepulauan Bomeo juga kaya dengan kepelbagaian spesis
pepatungnya. Pemuliharaan pepatung adalah perlu kerana ia merupakan sebahagian
daripada biodiversiti yang terdapat di dunia ini. Penebangan hutan, pembinaan empangan
dan pencemaran merupakan ancaman utama bagi pepatung (Moore, 1997). Oleh itu, kajian
mengenai pepatung terutamanya berkenaan taksonomi, taburan, dan keperluan biologi bagi

setiap spesis adalah perlu bagi memastikan status spesis pepatung (Moore, 1997).



Kawasan kajian merupakan kawasan ladang kelapa sawit. Sebahagian besar
kawasan di daerah kunak ditanami dengan tanaman sawit (Susilo, 2007). Tujuan utama
kajian ini adalah untuk mengenalpasti spesis Odonata yang terdapat di ladang Mostyn dan

menyediakan senarai semak bagi spesis Odonata yang terdapat di Mostyn.

1.1.1 Skop dan Lokasi Kajian

Lokasi kajian adalah di Kunak iaitu terletak pada bahagian pantai barat Sabah. Skop
kajian hanya tertumpu pada kawasan ladang Mostyn. Kawasan kajian bersebelahan
dengan kawasan hutan simpan kerajaan negeri yang merupakan hutan primer. Inventori

dilakukan di Tasik Impian dan juga kawasan-kawasan berair yang terdapat dalam ladang
sawit Mostyn.

1.12 Kepentingan Inventori

Inventori merupakan proses mengumpul data dan koleksi sampel dari sesebuah kawasan
tertentu untuk tujuan kajian saintifik. Tujuan utama inventori adalah untuk mengetahui
status terkini berkenaan spesis yang hendak dikaji. Kajian mengenai pepatung di ladang
sawit Mostyn belum pernah lagi dijalankan. Oleh yang demikian, inventori awal dapat

menyediakan senarai awal spesis-spesis Odonata yang terdapat di ladang Mostyn. Data



yang diperolehi daripada inventori ini dapat menjelaskan hubungan spesis dan juga

habitatnya pada masa tertentu (Hashimoto et al., 2006).

Data yang diperolehi juga amat berguna bagi tujuan aktiviti pemuliharaan. Status
sesuatu spesis hanya akan diketahui setelah proses inventori dijalankan. Seterusnya
barulah langkah-langkah pemuliharaan yang sesuai dirancang supaya bersesuaian dengan
habitat semulajadi organisma dan juga berkesan untuk pemuliharaan spesis terbabit.
Inventori juga perlu dijalankan secara konsisten supaya dapat memberikan gambaran
yang lebih menyeluruh terhadap spesis yang ingin dikaji. Perbandingan antara data terkini
dan data-data lepas juga boleh dibuat untuk melihat sejauh mana perbezaan data pada
masa yang berbeza. Seterusnya faktor-faktor yang menyumbang kepada perubahan itu

boleh dikaji dan dianalisis supaya menepati tujuan pemuliharaan.

Selain itu, inventori juga dapat membekalkan data kepada polisi kerajaan, aset
penyelidikan, agensi pengurusan sumber, badan-badan bukan kerajaan (NGO),
penyelidik, dan agensi-agensi alam sekitar. Maklumat daripada inventori ini akan menjadi

dasar dalam pembentukan strategi pihak-pihak yang tersebut (Hashimoto et al., 2006).



1.1.3 Rasional Kajian

Pepatung sangat sensitif terhadap gangguan persekitaran habitatnya, terutamanya
terhadap kawasan berair yang merupakan kawasan pembiakannya dan juga habitatnya
semasa dalam bentuk nimfa. Kehadirannya yang ketara menyebabkan pepatung
berpotensi dijadikan sebagai penunjuk biologi bagi tahap kebersihan sesebuah sungai
(Orr, 2003). Kelimpahan spesis pepatung adalah berkadar terus dengan kualiti air di
sesuatu kawasan (Moore,1997). Semakin tinggi bilangan spesis di sesuatu kawasan

menunjukkan bahawa kawasan itu tidak tercemar dan mempunyai kualiti air yang baik.

Selain daripada itu, pepatung juga mempunyai peranan penting dalam ekologi
habitatnya. Ini kerana ia merupakan organisma pemangsa yang terlibat secara langsung
dalam rantaian makanan organisma akuatik dan juga berpotensi dijadikan sebagai

kawalan biologi bagi nyamuk yang banyak mendatangkan penyakit kepada manusia
(Moore, 1997).

Tambahan pula pepatung mempunyai nilai estetika yang tersendiri. Bentuknya yang
unik dan warna yang menarik sentiasa dapat menarik perhatian ramai. Sementara itu,
gaya penerbangannya yang tersendiri juga turut menceriakan dan mengindahkan lagi

pemandangan alam serta dapat menyedarkan kita betapa pentingnya untuk memelihara
alam sekitar.

Pemuliharaan tehadap kepelbagaian hidupan merupakan isu global pada masa kini.
Pertambahan populasi manusia telah menyebabkan spesis hidupan lain diancam
kepupusan. Lebih-lebih lagi disebabkan tindakan sesetengah pihak yang tidak
bertanggungjawab melakukan pencemaran dan mensia-siakan sumber alam. Oleh itu,
kajian seperti inventori amat penting untuk mengetahui status sesuatu spesis dan akan

berguna untuk dijadikan rujukan pada kajian-kajian yang akan datang (Maryati et al.,
2004).

Kajian mengenai pepatung kurang dijalankan termasuklah di Borneo. Sedangkan
kepelbagaian habitat di Borneo amat menarik untuk dikaji (Orr, 2003). Ladang sawit
Mostyn merupakan kawasan yang sesuai dijadikan tapak kajian kerana sebahagian besar
daerah Kunak merupakan kawasan ladang kelapa sawit. Oleh itu, inventori awal ini juga

dapat mewujudkan koleksi rujukan spesis pepatung yang terdapat di Mostyn.



12 Objektif kajian

Kajian tentang Odonata merupakan kajian pertama dilakukan di Mostyn, belum terdapat
data asas berkenaan dengan Odonata di kawasan ini. Oleh itu, kajian ini dijalankan untuk
menyediakan maklumat asas mengenai spesis Odonata yang terdapat di ladang sawit

Mostyn. Terdapat empat objektif utama bagi inventori ini, iaitu;

1. Mengenalpasti spesis Odonata yang terdapat di ladang Mostyn, Kunak.
2. Menyediakan senarai semak spesis Odonata yang terdapat di ladang Mostyn.

3. Membina koleksi pepatung ladang Mostyn di BORNEENSIS IBTP.



BAB 2

ULASAN PERPUSTAKAAN

2.1 Pengenalan Odonata

Anisoptera, Anisozygoptera dan Zygoptera bersama-sama membentuk order Odonata. Ia
merupakan kumpulan serangga y;ang mudah dibezakan daripada kumpulan serangga yang
lain. Anisoptera lebih dikenali sebagai ‘pepatung sebenar’ manakala Zygoptera pula
dikenali sebagai ‘pepatung jarum’ (Orr, 2003). Pepatung mempunyai ciri-ciri anatomi
yang unik berbanding serangga lain. Ini termasuklah ciri-ciri berkaitan dengan cara
pemakanan, penerbangan, dan pembiakan. Kebanyakan spesis pepatung merupakan

serangga yang cantik kerana memiliki sayap dan abdomen yang berwarna-warni (Moore,

1997).

Berbeza daripada serangga lain, pepatung sangat bergantung kepada sayapnya
untuk menjalani kehidupan harian mereka. Mereka memiliki sistem saraf yang kuat pada

sayapnya sehinggakan memburu mangsa, mencari pasangan, proses persenyawaan dan




melepaskan telur semuanya dilakukan dalam keadaan berterbangan (Needham er al.,

2000).

[ Kingdom:Animalia J

\/
| Phylum:Arthropoda |
\/
[ Class: Insecta
\2
[ Order: Odonata _]
& Y ~

[ Suborder: Anisoptera I | Suborder:Anisozygoptera | [Suborder: Zygoptera

Rajah 2.1 Carta pengkelasan Odonata (Sumber: Moore, 1997)

2.2  Latar belakang Odonata

Nama saintifik Odonata berasal dari perkataan Greek iaitu odon, yang bermaksud gigi. Ini
dapat digambarkan dengan rahang gigi pepatung yang kukuh dan tajam yang juga

merupakan ciri-ciri luaran bagi pemangsa (Needham et al., 2000).

Serangga pertama yang telah berevolusi dan dikenali sebagai pepatung ini telah
wujud sejak pada zaman Carboniferous iaitu kira-kira 300 juta tahun dahulu (Moore,
1997). Fosil terbesar pepatung telah ditemui di Perancis. Saiznya adalah lima kali lebih
besar berbanding pepatung terbesar pada masa kini (Moore, 1997). Tambahan pula, ia

juga hidup sezaman dengan amphibia primitif dan reptilia pertama.

Hasil rekod dari fosil itu menunjukkan pepatung telahpun mula berevolusi sejak
dari zaman Permian iaitu pada 250 juta tahun lalu, (Moore, 1997). Ini secara tak langsung
telah digambarkan dengan cara hidup dan struktur badan yang baik untuknya beradaptasi

terhadap persekitarannya.

Sebanyak 275 spesis pepatung telah direkodkan di Borneo sahaja (Orr, 2003).
Namun demikian, kajian mengenai spesis ini masih lagi kurang jika dibandingkan di
kawasan-kawasan lain. Rujukan-rujukan berkenaan spesis pepatung di Sabah masih

belum memuaskan termasuklah di kawasan-kawasan hutan perindungan (Orr, 2003).

